
Боныхъёд Gismeteo-йы бёрёггёнёнтём гёсгё, 10 декабры нё уардзён. Уёлдёфы 
температурё – 1 – 6 градусы хъарм. 

Боны дёргъ — 09,05 Хурыскаст — 07,21
Хурныгуылд — 16,26

Евро — 88,09 12 +

НЫСАНТЁ
Цёрёнуёттё – ёфсёддонтён

ЙЁ НОМ ЦЁРЫ
Рёсугъд зёрдё нё мёлы

СПОРТИВОН ФИДИУЁГ
Хъёбысхёст

Àðãú 10 ñîìû

Дзырды фарн
Райсём хорздзинад, 

цёмёй рёстдзинад цёра.
     ТОКАТЫ Алихан

 Адёмон газет

«Рёстдзинад» – 2026 азы 
фыццаг ёмбисён

Йё тёмёны бацыд 2026 
азы фыццаг ёмбисён га-
зеттё ёмё журналтё ра-
фыссыны кампани. Иннё 
хёттытау ныр дёр та 
«Рёстдзинад»-ы иузёр-
дион кёсджытё рафысдзыс-
ты сё уарзон газет.

«Уёрёсейы пост»-ы цёгат-
ирыстойнаг хайады куыд фе-
хъусын кодтой, афтёмёй 
2026 азы фыццаг ёмбисён 
газет «Рёстдзинад» рафыс-
сыны аргъ у 1448 сомы 
ёмё 46 капеччы. Уыимё, 
льготон къордтём чи хауы, 

уыцы адёмён та – 1180 сомы ёмё 74 капеччы.
Нё зынаргъ газеткёсджытё! Ирыстоны истори, ирон адёмы 

ёгъдёуттё, мадёлон ёвзаг, ирон фысджытё ёмё нывгёнджы-
ты уацмыстё зонын уё кёд фёнды ёмё, нё рёзгё фёлтёр сё 
мадёлон ёвзаг уарзой ёмё йё ахуыр кёной, уымё кёд бёллут, 
уёд, уё хорзёхёй, рафыссут «Рёстдзинад». Ёмё газет ёхсёз 
мёйы дёргъы алы хёдзармё дёр хёсдзён ног хабёрттё, зонгё 
уё кёндзён, Ирыстон ёмё Уёрёсейы царды цы ивддзинёдтё 
цёуы, уыдонимё, дзурдзён уын нё ивгъуыды, нё абон ёмё нё 
сомбоны тыххёй.
Алы ирон хёдзарён дёр – газет «Рёстдзинад»!

РЕДАКЦИ

 Ног проект  

Ирон ёвзаджы нымёцон фидён

Нё республикёйы ёххёстгонд цёуы ног ёхсёна-
дон-паддзахадон программё «Ирон ёвзаг нымёцон 
тыгъдады». Йё нысан у мадёлон ирон ёвзаг нырык-
кон технологиты дуджы бахъахъхъёнынён ёй нымё-
цон платформёмё бахёссын. Уый та ахъаз уыдзён 
интернеты фёрёзы хъёлёсы уагёй видеоёрмёджытё 
иронау кёсынён, чингуытё уырыссагёй иронмё тёл-
мац кёнынён, ирон ёвзаг ёмбёрстгонд цёмёй цёуа, 
хъусой ёмё йё уыной, уыцы мадзёлттён фадёттё 
саразынён. 
Хъёппёрис арёзт у ны-

рыккон нымёцон инфра-
структурё саразынён, ирон 
ёвзагёй цёмёй пайдагонд 
цёуа ахуырады, туризмы, 
дзыллон-хабархёссёг фё-
рёзты къабёзты ёмё, 
«хъёлёсон ёххуысгёнёг» 
кёй хонынц, интернеты 
тыгъдады уыцы мадзёлт-
тён. 

 Дзёуджыхъёуы Тугъанты 
Махарбеджы номыл музейы 
проект царды рауадзыны 
фёдыл ацыд презентаци. 
Мадзалмё ёрбацыдысты 
РЦИ-Аланийы Сёргълёу-
уёг Сергей Меняйло, РЦИ-
Аланийы Парламенты Сёр-
дар Тускъаты Таймураз, 

РЦИ-Аланийы ахуырад ёмё 
наукёйы министр Алыбег-
ты Эллё, ирон ёвзаджы 
ахуыргёнджытё ёмё дзыл-
лон-хабархёссёг фёрёзты 
кусджытё.
Сергей Меняйло куыд 

радзырдта, афтёмёй про-
ект ёххёстгонд цёуы нё 
республикёйы адёмы 
хъёппёрисёй, бюджетон 
ёфтиёгтём ницы бар дар-
гёйё. 

– Рёстёг ивы, ивынц нё 
царды уавёртё дёр. Абон 
цёрём ног технологон 
ивёнты дуджы, ёмё нё 
хъёуы семё ёмдзу кёнын. 
Цы проекты кой кёнём, уый 
ахсджиаг хъуыддаг у мадё-

лон ёвзаджы рёзтён, йё 
бахъахъхъёнынён, уымён 
ёмё, ёвзаг куы нёуал уа, 
уёд нал уыдзён адёмы-
хатт дёр, ёмё нё уымёй 
Хуыцау бахизёд. Ацы проек-
ты нысантё дёр сты, куыд 
загътон, афтёмёй ёвзаг 
бахъахъхъёнынён, цёмёй 

йё нырыккон дуджы ин-
тернеты тыгъдады уыной 
ёмё хъусой алы нымё-
цон платформётёй пайда-
гёнджытё. Хорз уаид, ацы 
проектмё се ‘ргом куы аз-
дахиккой, ирон ёвзагыл чи 
фыссы, уыцы журналисттё 
дёр, тёлмац кёной ирон-
мё тексттё. Ёвзаджы хъыс-
мёт, фыццаджыдёр, бинон-
ты ёхсёнёй цёуы, кёй 
зёгъын ёй хъёуы, ный-
йарджытё хъуамё дзурой 
сё кёстёртём мадёлон 
ёвзагыл. Ацы хъуыды бирё 

хёттыты  бафидар кодтам, 
уёддёр уавёр нывылдёр 
нё кёны. Уёрёсейы Феде-
рацийы Президент  Указ ба-
фыста нё бёстёйы ёппёт 
адёмты ёвзёгты тыххёй 
закъон  сё рёзт ёмё сё  
бахъахъхъёныны фёдыл 
ёппёт мадзёлттё агуры-

нён. Интернеты тыгъдады 
нымёцон платформётёй 
абон ёппёты хъуыстгонд-
дёр «Яндекс» ёмё «Гугл» 
сты, ёмё, ацы проектыл 
чи бацархайдта, бындур ын 
чи сёвёрдта, уыцы  «Ирон 
ёвзаджы нымёцон фонд»-ы 
минёвёрттё дарддёр ар-
хайдзысты программёйы 
рёзтыл ёмё йё фидардёр 
кёныныл, – загъта Сергей 
Меняйло. 
Мадзалы ирон ёвзаджы 

нымёцон фидёны фё-
дыл бёлвырд ёмё бёстон 

радзырдта уёлдёр амынд 
фонды сёрдар Нартыхъты 
Алыксандр дёр. 

САУТЁТЫ Тамилё,
къамтё систа 

Татьянё ШЕХОДАНОВА

 Ахуырад  

Студенты 
ёнтыстдзинёдтён – 

кад 
Нё факультеты цыппёрём курсы студент, 

ёппётуёрёсеон ёфсёддон-патриотон ёхсёнадон 
змёлд «ЮНАРМИЯ»-йы регионалон штабы хица-
уы хёдивёг Тарон ГРИГОРЯНЫ ёнтыстдзинёдтё 
нымад кёй ёрцыдысты, уымёй райгонд дён. 

Горёт Хъазаны чи ацыд, 
ёфсёддон -патриотон 
куыстёй уыцы егъау кё-
ронбёттён ёмбырды 
архайдтой ёппёт Уёрё-
сейё организациты хуыз-
дёр минёвёрттё. Дзыл-
лон мадзалы архайджытё 
ёрныхас кодтой ёххёст-
гонд куысты бёрёггё-

нёнтыл, стёй фидёны ар-
хайды пълантё сбёлвырд 
кодтой. Фёсивёды патри-
отон хъомылады ёппётёй 
ёнтыстджындёр архайд-
жытё райстой хёрзиуд-
жытё. 
Бёстёйы Хъахъхъёны-

нады министрад куысты 
хёстё ёнёлазёй ёх-

хёстгёнёг Тарон Григоря-
нён саккаг кодта кадджын 
хёрзиуёг. Факультеты 
ахуыргёнджытё ёмё сту-
дентты номёй Таронён йе 
’нтыстдзинёдты фёдыл 
зёрдиаг арфё кёнын! Не 

’мзёххон ног сгуыхтдзи-
нёдтё цёмёй равдиса, 
уый йын нё зёрдё зёгъы!

Геннадий РОДИОНОВ, 
ЦИПУ-йы экономикё 
ёмё уынаффёйады 
факультеты  декан

 Акци  

Фыдыбёстёйы Хъёбатырты бон

Ёппёт Уёрёсейы дёр 9 декабрь у зёрдылдарён 
бон – цалдёр ёнусы чи иу кёны, Георгийы кавалер-
тёй райдай ёмё ныры дуджы Хъёбатыртёй фёу. 
Ацы бёрёгбон фёзынд ссёдз азы размё, фёлё 
уёдёй нырмё ссис ахсджиаг мадзал, хъёбатырдзи-
над ёмё Фыдыбёстёмё уарзондзинады ёвдисён. 
Фыдыбёстёйы Хъёба-

тырты боны кадён Дзёу-
джыхъёуы Намысы ал-
лейы Советон Ёфсады 
инёлар Плиты Иссёйы 
ингёны уёлхъус арёзт 
ёрцыд героикон-патри-
отон акци «Равнение на 
Героев». Бацёттё йё код-
той РЦИ-Аланийы Национ 
политикё ёмё ёддагон 
бастдзинёдты министрад, 
Цёгат Ирыстоны ёфсёд-
дон-историон ёхсёнад, 
Адёмты хёлардзина-

ды республикон хёдзар, 
Дзёуджыхъёуы бынёттон 
хиуынаффёйад ёмё Ёх-
сёнадон совет. Архайдтой 
дзы Афганистаны, Абхазы 
республикёйы ёмё ён-
дёр локалон хёстыты ве-
терантё, Дзёуджыхъёуы 
кадетон кълёсты ахуырд-
заутё, ёхсёнадон органи-
зациты минёвёрттё. 
Азёлыдысты Уёрёсейы 

Федераци ёмё РЦИ-
Аланийы гимнтё. Бёрёг-
боны архайджытён арфё 

ракодта Ёхсёнадон со-
веты нымёрдар, РЦИ-
Аланийы Национ политикё 
ёмё ёддаг бастдзинёд-
ты министры уынаффёгё-
нёг, Адёмты хёлардзина-
ды республикон хёдзары 
директоры хёдивёг Хъай-
тыхъты Тамарё. Дард-
дёр ныхасы бар лёвёрд 
ёрцыд РЦИ-Аланийы Ве-
теранты советы кадджын 
сёрдар, отставкёйы инё-
лар-майор Къаболаты 
Солтанён.

– Нё зынаргъ ёмбёлт-
тё! Абон, Фыдыбёстёйы 
Хъёбатырты бон, мах ёр-
бамбырд стём Ёфсады   
инёлар Плиты Иссёйы 
цыртдзёвёны цурмё. Уый 
хуымётёджы нёу. Иссё 
уыд Советон Цёдисы 
дыууё хатты Хъёбатыр 

ёмё Манголы Республи-
кёйы Хъёбатыр дёр. Ёз 
мёхёдёг цалдёр хат-
ты ныхас кодтон Советон 
Цёдисы маршёл Дмит-
рий Язовимё. Уый стыр 
аргъ кодта Плиты Иссёй-
ён, ёдзух ын дзырдта йе 
сгуыхтдзинёдты тыххёй. 
Хъуамё рёзгё фёлтёр 
зоной Ирыстоны Хъёба-
тырты нёмттё, цы сгуыхт-
дзинёдтё сарёзтой, уый. 
Фёсивёдён мё зёрдё 
зёгъы, дуне сабыр куыд 
уа, Фыдыбёстё бахъахъ-
хъёныны хъару сём куыд 
уа, уый.
Дарддёр ма арфё ра-

кодтой ёмё раныхас код-
той арёнтё хъахъхъёнёг 
ёфсады инёлар, Адёмты 
хёлардзинады республи-
кон хёдзары директор 

Александр Охотников, 
Дзёуджыхъёуы бынёттон 
хиуынаффёйады сёрдары 
хёдивёг Маматы Хъазы-
бег, Афганистаны хёсты 
ветеранты советы сёрдар 
Пхалёгаты Сергей ёмё 
иннётё.
Ахём мадзёлттё 

ахъаз сты рёзгё фёлтёры 
патриотон хъомыладён. 
Фыдыбёстёйы Хъёба-
тырты бон традицион ёгъ-
дауёй баиу кодта Екате-
ринёйы заманы хёстонты 
сгуыхтдзинёдтё ёмё 
ныры Уёрёсейы хёдбар-
дзинад ёмё национ инте-
рестё хъахъхъёнджыты.

ХЪОЙБАЙТЫ Галинё, 
къам систа 

Татьянё ШЕХОДАНОВА

 Кировы районёй 

Ирыстоны хуыздёр 
дохтыртёй иу

Царды цыдёриддёр дёсныйёдтё ис, уыдонёй 
дохтыры дёсныйад у ёппётёй ахсджиагдёр ёмё 
вазыгджындёр. Адёймаджы цард бахъахъхъёнын, 
рынчыны фёлмён ныхасёй фёныфсджын кёнын у 
сё царды стырдёр нысан. 
Рынчын адёймаджы ны-

выл цардмё раздахынён 
дохтыртё сё тыхтё, сё 
хъарутыл нё ауёрдынц. 
Низтё фёсурынён та арф 
зонындзинёндтё ёмё 
мадзёлттё хъёуы. Бёл-
вырд дёсныйад райсгёйё 
дёр дохтыртёй бирётё 
фётырнынц сё зонындзи-
нёдтё фылдёрёй-фыл-
дёр кёнынмё. 
Фехъусён ис арёх, дох-

тыр дёсныйад нёу, фёлё 
у царды ‘гъдау, зёгъгё. 
Дохтырён адёймаджы ир-
вёзын кёнын у йё ёрвыл-
боны уёззау куыст. Мё 
хъуыдымё гёсгё, дохты-
ры дёсныйад у сгуыхтдзи-
над. Уымёй арфёйагдёр, 
зындёр, бёрнондёр куыст 
нёй. Дохтыры дёсныйад 
домы уды сыгъдёгдзинад 
ёмё зонды ирддзинад.  
Ахём миниуджытё цы 

дохтыртём ис, уыдонёй 
сты мануалон терапевт 
Хъазиты Алыксандр, 
остеокинезиолог, иглоте-
рапевт Сеойты Верони-
кё, мануалон терапевт 
Дзампаты Замирё, 
Ставд-Дурты хъёуы ам-
булаторийы дохтыр Бры-
тъиаты Махарбег, мас-
сажгёнджытё Санахъоты 
Мёдинё ёмё Татьянё 
Митрофанова. 
Ахём адёймаг нё ра-

зындзён, дохтыры ‘ххуыс 

кёй нё бахъёуы. Рын-
чынён, дам, йё дзырды 
сёр йё низы кой вёййы. 
Ёрёджы дохтыры ёх-
хуыс бахъуыд мён дёр. 
Мё цонг уёлёмё сисын 
мё бон нал уыд. Мё астё-
уыстёгёй та бынтон дис-
саг уыдтён, акъахдзёф 
кёнын дёр нал фёрёз-
тон. Цыбыр дзырдёй, тынг 
ёвзёр уавёры уыдтён. 

Куы нал фёрёзтон, уёд 
адзырдтон нёхи хъёуы 
бынёттон дохтыр Брытъи-
аты Махарбегмё. Уайтагъд 
мём ёрбацыд. Лёмбынёг 

мё ёрфарста ме ‘нёниз-
дзинадёй. Равдыста мём 
уёздан ахаст, раст цыма 
йе ‘ввахс хион уыдтён, 
уыйау. Загъта, цёмёй 
куыд тагъддёр, афтё МРТ 
скёнон. Йё фёлмён ны-
хасёй дёр мын цыма ён-
цондёр фёци, афтё мём 
фёкаст. Кёй зёгъын ёй 
хъёуы, цы хъуыдис, уыдон 
иууылдёр срёвдз кодтон, 

ёмё мын уёд бацамыд-
той дохтыр Дзёуджыхъё-
уы, — мануалон терапевт 
Хъазиты Алыксандры. Мё 
гёххёттытимё йём ссыд-
тён. Раст мё цыма рагёй 
зыдта, афтё мыл баузё-
лыд. Куыд бамбёрстон, 
афтё йын алы адёймагмё 
дёр ис аудгё ёмё уёз-
дан ахаст. Цыбыр дзыр-
дёй, рынчынтён хос кёны 
суанг дзыхы ныхёстёй 
дёр. Уёдё йемё цы кус-
джытё ис, уыдонёй дёр 
ницёмёй рахъаст кён-
дзынён. Се ‘ппёт дёр 
мём тынг хорз, уёз-
дан цёстёй ракастысты. 
Алыксандр цы снысан код-
та, уыцы процедурётё 
мын скодтой, суанг мас-
сажты онг. Цалдёр хатты 
мё цёуын бахъуыд, ёмё, 
иу ныхасёй, Алыксандры 
руаджы мё къёхтыл слёу-
уыдтён, уёдё мё цонг 
хёрдмё исын дёр рай-
дыдтон. 
Фёлмёнзёрдё уёвын, 

искёй рыст хи рыстау 
ёнкъарын — уыдон сты 
дохтырён йё сёйраг ми-
ниуджытё, ёмё сё, фыц-
цаджыдёр, стыр бузныг 
дён, уыцы миниуджытё 
сём кёй разынд, уымёй. 
Алыксандр иу ёмё дыу-
уё рынчынён нё баххуыс 
кодта, ёмё йын Хуыцау 
ноджы фылдёр ёнтысты-
тё балёвар кёнёд йё 
ахсджиаг ёмё хъёугё 
куысты. 

ЦОГОЙТЫ Зинё, 
Ставд-Дурты цёрёг

 Барадхъахъхъёнджыты куыст 

Ёмбарынгёнён экскурси
Ведомствёты ёмгуыстады фёткмё гёсгё, Ала-

гиры районы мидхъуыддёгты хайады кусджытё 
Алагиры 3-ём скъолайы фарёстём «б» къласы 
ахуырдзаутён сарёзтой ёмбарынгёнён экскурси 
Уёрёсейы Национ гвардийы ёфсёдты федералон 
службёйы цёгатирыстойнаг хайадмё.
Барадхъахъхъёнджыты 

куыстимё рёзгё фёлтёр 
базонгё кёныны мадзалы 
архайдтой амынд хайады 
хистёр специалист, пъё-
лицёйы капитан Азиаты 
Мёдинё, ацы хайады 
взводы командир, пъёли-
цёйы лейтенант Кучиты 
Марат ёмё сывёллётты 
ёхсёнадон иугёндтимё 
ёмгуыстады фёдыл скъо-
лайы директоры уынаф-
фёгёнёг Есенаты Аль-
бинё.
Национ гвардийы ёф-

сёдты службёгёнджы-
тё сё куысты тыххёй 
хабёрттё ахуырдзаутён 
радзырдтой, равдыстой 
сын патрулон хёдтулгётё, 
хёцёнгёрзтё ёмё сёр-
магонд ифтонггёрзтё. 
Ёнёведомствон хъахъ-
хъёнынады хайады хицау, 
пъёлицёйы майор Быгъ-
даты Барисы ныхасмё 
гёсгё, гвардионтё канд 
уынгты рад нё хёссынц, 
фёлё ма терроризмы 
ныхмё дёр тох кёнынц, 
стёй ахсджиаг объекттё 
хъахъхъёнынц.
Ёфсёддон службё-

гёнджытё (адонёй би-
рётём ис хёстон фёл-
тёрддзинад) ахуырдзауты 
фарстытён ёнёзивёгёй 
дзуаппытё лёвёрдтой. 
Фембёлды рёстёг уёл-
дай фылдёр ёргом аз-
дёхтёуыд гвардионты 

архайдмё сёрмагонд ёф-
сёддон операцийы ёмё 
ёфсёддон службёгён-
джыты ёвдыст сгуыхтдзи-
нёдтём.
Фёстёдёр экскурсант-

тё базонгё сты гвар-
дионты хёцёнгёрзтё 
ёмё сёрмагонд уёлё-
дарёсимё. Фёсивёд ёх-
сызгонёй сё уёлё скод-
той згъёржилеттё ёмё 
згъёрхудтё, рацитимё 
куысты тыххёй хабёрттё 
базыдтой, стёй дамбаца-
тё ёмё автоматтёй куыд 
пайда кёнынц, уый сын 
равдыстой.

Национ гвардийы ёф-
сёдты ахуыргёнёндёт-
тём ахуыр кёнынмё 
бацёуён куыд ис, ёф-
сёддон службёгёнджы-
тё хистёркъласонтён уый 
бёлвырдёй радзырдтой. 

Уёлдай фылдёр ёргом 
аздёхтёуыд ёнёведом-
ствон хъахъхъёнынады 
техникон ифтонгадмё. 
Фёсивёд патрулон хёд-
тулгёты куысты тыххёй 
хабёрттимё базонгё сты. 
Фыдгёнджытё цёрёнуат-
мё сусёгёй куы фёны-
хилой, уёд архайын куыд 
хъёуы, фембёлды кёрон 
гвардионтё – пъёлицёйы 
хистёр сержант Быгъуыл-
ты Батрадз ёмё пъё-
лицёйы сержант Агънаты 
Тамерлан – ахуырдзау-
тён уый равдыстой. 

Фембёлды архайджы-
ты ныхасмё гёсгё, рёз-
гё фёлтёр Райгуырён 
бёстё хъахъхъёнынимё 
баст дёсныйёдты тых-
хёй цёмёй фылдёр ха-
бёрттё базоной, дзыллон 

мадзёлттё уымён ахъаз 
кёнынц. Скъолайы раза-
монджытё гвардионтён 
мидисджын фембёлды 
тыххёй бузныг загътой. 
Ахуырдзаутё ёфсёддон-
тём сё службёйы тыххёй 
фарстытё раттой. Скъо-
ладзаутёй иуёй-иутё 
фидёны национ гвардийы 
ёфсёдты службё кёныны 
фёнд дёр ма скодтой.

ГЁЗЗАТЫ Зёринё, 
Алагиры районы 

мидхъуыддёгты хайады 
пресс-службё 

 Фыссынц «Рёстдзинад»-мё 

Цардимё 
ёмдзу фёкодтон

Газет «Рёстдзинад» кёсджытём мё ныхас хи ёппёлыны хуызы ма 
фёкёсёд, уымён ёмё цардимё ёмдзу фёкодтон. Райгуырдтён Ки-
ровы районы Кёрдзыны хъёуы, 1933 азы астёуккаг скъола каст куы 
фёдён,  уёд мё акодтой Советон Ёфсадмё службё кёнынмё. Мемё 
ма уыдысты Дзиуойты  Мухтар, Хъёстуаты Хъазыбег.

Балёууын нё кодтой Эстонийы 
горёт Ракверийы хицён ёфсёддон 
хайады, ахуыр нё кодтой радисттыл. 
Нё хайады хицау дёр уыдис кёс-
гон лёппу – майор Коблев. Сёры-
стыр нё уыд. Уыдёттё ма раздёр 
фыстон, ногёй сё нал хёсдзынён. 
Раттой мын кёстёр лейтенанты цин 
ёмё  цыппар азы службёйы фёстё 
сыздёхтён мё райгуырён хъёумё.
Кёрдзыны хъёуы колхозы бын-

дуры арёзт ёрцыдис фосхёссён 
совхоз. Совхозы фёллойгёнджы-
тё сё иумёйаг ёмбырды мён 
равзёрстой профцёдисы органи-
зацийы сёрдарёй. Фёсаууонмё 
ахуыр кёнгёйё, райстон зоотех-
никы дёсныйад, ноджы ма цыдтён 
Дзёуджыхъёуы марксизм-лениниз-
мы изёрон университетмё дёр, 
райстон дзы журналистикёйы дёс-
ныйад. Мё фёллойадон фёндаг ра-
уад дзёбёх, адёмы домёнтё ёх-
хёст кёныныл уыдтён ёнувыд.
Фёлё мё фыд катай кодта, уё 

мады бон ницыуал у, ды та хистёр 
дё ёмё бинонты хъуыддаг бакён… 
Де ‘фсымёртё ахуыр кёнынц цып-
парёй институты, уёгъд рёстёг 
хёдзармё куы ’рцёуынц, уёд ка-
тайы бацёуынц, сылгоймаджы ёрм-
дзёф дзы фаг кёй нёй, уый тыххёй, 
– дзырдта нё фыд. Нё мад, елхотаг 
Андиаты Дзабойы чызг уыдис, тынг 
дёсныйё хёдзары фёзилёнтё ёх-

хёст кодта ёмё бёргё ницы хъуаг 
ёййёфтам... Фёлё нё мад Сафик-
ко рынчын хёссын байдыдта ёмё 
уёд ёз сразы дён бинонты хъуыд-
даг бакёныныл
Иу бон ме ’фсымёр Агуыбечыри-

мё ацыдыстём Заманхъулмё нё 
елхотаг хо Саниаты бабёрёг кё-
нынмё. Тынг ныл бацин кодта. Агуы-
бечыр рахабёрттё кодта Саниатён. 
Ёз сымах аккаг чызг  ссардзынён, 
зёгъгё, загъта нё хо, радзырдта, 
сё тёккё сыхёгтём Дзиуаты Габа-
титём замманай чызг Варварё кёй 
ис, каст фёцис медицинон учили-
щё, у дёсны медицинон хо.
Уалынмё Дзиуатё ёрбарвыстой 

хонёг – сё сывёллонён ёртё 
кёрдзыны акувынмё. Уазёг лёппу-
тё сём кёй ис, уый куы базыдтой, 
уёд та хонёг ногёй ёрбаздёхт. Ба-
цыдыстём, фёлё чызджы нё фед-
там. Саниат дардмё кёсаг уыд, дык-
каг бон йё мадён бамбарын кодта, 
уыцы дыууё хорз лёппуйы уыдысты 
кёрдзыныхъёуккёгтё, сё иу – Бо-
газты Арсёмёджы фёнды уё сиахс 
бауёвын.
Афтёмёй хъуыддаг бацайдагъ, 

мё фыд Зауырбег Дзиуатём бёр-
нон лёгты минёвёрттё фервыста,  
дыууё цыды фёстё разыйы дзуап-
пимё ёрыздёхтысты.
Дзиуаты Габаты чызг Варикъо фар-

ны къах бавёрдта Богазты хёдзар-

мё, йё рынчын ёфсин Сафикко ма 
дзы кафгё дёр ёркодта. Хёрзконд, 
хёрзёгъдау, рёсугъд, ирон фарн 
ёмё ёгъдауыл хёст Дзионён уы-
дис мыггаджы, сыхбёсты, хъёубёс-
ты ‘хсён стыр кад. Алы ранмё дёр 
цыдис стыр ёгъдауимё. Схъомыл 
кодтам ёртё лёппуйы. Олег абон 
дёр ма кусы Кёрдзыны астёуккаг 
скъолайы директорёй, йё цард-
ёмбал Беккуызарты Ларисё дёр  
ахуыргёнёг у, рантыст сын хорз цот. 
Сё чызг Эльмё каст фёцис инс-
титут сырх дипломимё ёмё кусы 
Мёскуыйы хистёр слестгёнёгёй, 
лёппу Батрадз нырма у студент.
Дыккаг лёппу Гермён базарадон 

куыстыл уыд ёнувыд, фёрынчын 
ёмё зёххон цардёй ацыдис цё-
рынхъуагёй. Ёртыккаг лёппу Зе-
лимханён ис хорз цардёмбал Мор-
гуаты Алисё, ис сын кёстёртё 
ёмё уыдоны цотёй мах дёр стём 
сёрыстыр. Цард размё цёуы ёмё 
хёссы ивддзинёдтё.
Дзиуаты Габаты чызг Варикъои-

мё ёз фёцардтён дёс ёмё ёр-
тиссёдз азы. Кёрёдзийён кодтам 
стыр аргъ. Мё мад Сафиккойён 
дёргъвётин рёстёг фёлёггад код-
та, никуы йё ныууагъта дохтырхъуаг, 
афоныл – хостё, хёринаг ёмё йё 
уый дёр уарзта хъёбулау. Дёргъ-
вётин рёстёг ёхсёнадон куыст 
фёкодтон. Куыстмё-иу куы рацёй-
цыдтён, уёд-иу мё фёстё рацыд 
ёмё-иу цыдёртё дзырдта. Иу  хатт 
ёй бафарстон,  цытё фёдзурыс, 
зёгъгё, уый бахудт ёмё афтё – 
Лёгты дзуар дё фёндараст фёкё-
нёд, зёгъгё, фёзёгъын.
Бёрнон бынётты фёкуыстон,  

цыдис мём бирё уазджытё, 
уыдонён-иу мидёмё зёгъын дёр 
хъуыд. Дзион-иу уыдонмё кёддё-
риддёр ракаст хъёлдзёгёй, йё 
цёх-кёрдзын-иу ёрёвёрдта рай-
гондёй. Фёстаг 19 азы бакуыстон 
районы газет «Размё»-йы редак-
цийы хайады сёргълёууёгёй. Газет 
«Рёстдзинад»-ы раздёры уацхёс-
сёг Толпарты Сослан ма мыл очерк 
дёр ныффыста «Сёрдар», зёгъгё.
Мё цардёмбал Варикъо сёкёр 

низёй фёрынчын, 20 азы фёцар-
ди инсулины хостёй, ацы арфёйаг 
цардёй куы ацыдис, уёд бирё цёс-
сыг ахаста мёрдты бёстём. Мён 
фёуагъта иунёгёй, фёлё иунёг 
нё дён,  ис мын арфёйаг дыууё 
чындзы Ларисё ёмё Алисё, хорз 
кёстёртё. Мё ёрвылбоны ёмбал 
та у «Рёстдзинад».
Цардимё  ёмдзу кёимё фёкод-

тон, уыдонёй фёсмойнаг иуёй дёр 
нё дён. Мё мад Сафикко ёмё мё 
фыдён бирё лёггад кёй фёкодта, 
уыдон Варикъомё раздёхтысты йё-
химё.
Ацы къам систам, фондз азы куы 

ацардыстём, уёд.

БОГАЗТЫ Арсёмёг,
журналистикёйы ветеран

ХЪАЗИТЫХЪАЗИТЫ Алыксандр Алыксандр

 Аудындзинад 

Мыдадзын цырёгътё 
Дзёуджыхъёуы 42-ём скъолайы ахуырдзаутё 

не ’фсёддон службёгёнджытён сарёзтой 700 
акъоппон мыдадзын цырагъёй фылдёр ёмё сё 
арвыстой сёрмагонд ёфсёддон операци ёххёст-
кёнынады тёлммё. 
Ёртё азы дёргъы хъомыладон куыстёй ди-

ректоры уынаффёгёнёг Дмитрий Ларины раза-
мындёй ахуыргёнёндоны чи архайы, бархионты 
уыцы штабы уёнгтё скъоладзауты ахуыр кё-
нынц мыдадзын цырёгътё аразыныл, стёй куыс-
ты рёстёг ёдасдзинады фёткмё цёст дарынц. 
Уымёй уёлдай, сывёллёттё педагогимё иумё 
рёстёгёй-рёстёгмё республикёйы ёндёр 
ахуыргёнёндётты скъоладзаутён мастер-клас-
стё амонынц.
Не ’фсёддонтён баххуыс кёнын кёй фёндыд, 

уыцы ахуырдзауты бёллиц сёххёст. Салдёттё 
Ирыстонёй сём ёрбафтёг дзаумёттёй параха-
тёй пайда кёнынц.

ГУГКАТЫ Жаннё

 Нысантё 

Цёрёнуёттё – сёрмагонд 
ёфсёддон операцийы 

архайджытён
Р Ц И - А л а н и й ы 

Сёргълёууёг Сергей 
МЕНЯЙЛОЙЫ амынд-
дзинадмё гёсгё, рес-
публикёйы Хицауады 
Сёрдары фыццаг хёди-
вёг ОТАРТЫ Георги-
йён кусёг фембёлд уыд 
акционерон ёхсёнад 
«Россельхозбанк»-ы 
амалхъомады райрёзты 
цёгатирыстойнаг центры 
хицау МЗОКТЫ Олеги-
мё.
Фембёлды архайджытё 

ёрдзырдтой сёрмагонд 
ёфсёддон операцийы 
архайджытё ёмё сё би-
нонтён ёппётфадатджын 
ёмё асламдёр цёрён-
уёттё дёттыны республи-
кон программё ёххёст 
кёныныл (зындгонд куыд 
у, афтёмёй ацы ахсджиаг 
фарстайыл ныхас рауад, 
3 декабры Сергей Меняй-
лойён регионы цёрджы-
тимё цы «комкоммё баст-
дзинад» уыд, уым дёр). 
Амынд программёйы 

уагёвёрдтё фёбёстон-
дёр ёмё йё архайджы-
ты нымёц фёуёрёхдёр 
кёныны нысанимё фыц-
цаградон ёргом здёхт 
ёрцёудзён «хъёууон 
ипотекёйы» уагёвёрдмё. 

«Ныртёккё республи-
кёйы профилон ведом-
ствёты размё ёвёрд 
цёуы регионы комплек-
сон райрёзты пълантыл 
бёстон бакусыны хёс. 
Республикёйы хъёууон 
муниципалитетты арёзт 
цёудзысты, хи хёдзёрт-
тё кём ёрбынат кён-
дзысты, ахём микро-
районтё. Уыимё, алкё-
цы микрорайоны дёр хё-
дзёрттимё уыцы-иу рёс-
тёг араздзысты ёппёт 
хъёугё социалон инфра-
структурё дёр: рёвда-
уёндёттё, скъолатё, 
медицинон кусёндёттё, 

ёхсёнадон фёлладуа-
дзён тёлмытё ёмё афтё 
дарддёр», – радзырдта 
Хицауады Сёрдары фыц-
цаг хёдивёг.
Отарты Георгийы ныхас-

мё гёсгё, ёппёт уыцы 
фарстатыл кусгёйё, хи-
цён уагёвёрды бындурыл 
асламдёр цёрёнуёттёй 
ифтонггонд цёудзысты 
сёрмагонд ёфсёддон 
операцийы архайджытё 
ёмё сё бинонтё. Цёмёй 
уыцы нысан къухы бафта, 
уымён хорз фёахъаз уы-
дзён «Россельзозбанк»-ы 
ипотекон программётёй 
спайда кёныны хъёп-

пёрис. Уыимё, фарста 
ёвёрд цёуы, цёмёй, 
уыцы ипотекон програм-
мёты архайёг суёвгёйё, 
пайдагонд ёрцёуа льго-
тон фёткёй. 
Ёппёт уыцы фарста-

тыл РЦИ-Аланийы Хицауад 
ёмё «Россельхозбанк»-ы 
регионалон структурётё 
иумёйаг хъарутёй бакус-
дзысты.
Ныхасы архайёг уыд 

Цёгат Ирыстоны арёз-
тад ёмё архитектурёйы 
министр Бетанты Марат 
дёр.

Дмитрий АСТАХОВ

 Газеткёсджытё фёрсынц 

Афтё цёмён дзурём
Ирон ёвзаджы ахём фидар дзырдбёстытё ис, адёймаджы хъуыды цыбырёй зёгъынён афтё ахъаз 

сты, уымёй фёлгонцджынёй, цёстытыл ауайыны онг, ёмё дё уайтёккё сёхиуыл ныддис кёнын кён-
дзыты. Уыдонёй бирётё равзёрдысты царды фёлтёрддзинадёй. Сё фылдёрён ма абон дёр рахатён ис 
сё равзёрд, иннёты тыххёй афёлгёсын хъёуы фылдёр азтё ёмё ёнусты сёрты. Зёгъём, куыд рав-
зёрдысты фидар дзырдбёстытё: «Къутуйы бын уыдтё?», «Тибиты рын», «Титыччы фёрдыг», «Мё бон 
бакёла» ёмё ёндёртё. Ёнцондёр равзарён дзы кёмён ис, уыдонёй иу цалдёры тыххёй зёгъдзынён.

Куырм цёсты ‘рдыгёй йём бацу
Ирон адёмон сфёлдыстады 

бирёгъты бардуаг Тутыр ёмё хё-
дзарон фосы бардуаг Фёлвёрайы 
тыххёй ис ахём хабар: «Иуахёмы 
Тутыр уазёгуаты уыд Фёлвёрамё. 
Хорз куы фёминас кодтой, уёд хъу-
лёй хъазынёй сёхи ирхёфстой. 
Хъазгё-хъазын сын ныхас ацайдагъ 
ёмё сын быцёу расайдта. Быцёу та 
фесты, кёй фос сё хуыздёр ёмё 
кадджындёр у, ууыл. Фёлвёра буз-
ныг загъта Хуыцауён, хёдзарон фос 
ын йё бар кёй бакодта, уый тых-
хёй. Адёмён, дам, царды хос сты, 
ёмё сё дарынц, уарзынц сё, стёй 
Хуыцау ёмё йе сконд зёдтё ёмё 
дауджытё дёр нывондаг уыдонёй 
агурынц. Гъе, уымё гёсгё Фёлвё-
ра йёхи рахуыдта зёдтёй ёппёты 
амондджындёр.
Тутырён хъыгау уыдысты Фёлвё-

райы ёппёлён ныхёстё, бахёлёг 
ём кодта, фёлё йё уаг нё рав-
дыста. Уый нё, фёлё йё бирёгъ-
ты сёрыл дзурын райдыдта ёмё сё 
цёмёй раппёла, уый нё ардта. Йё 
ныхас нё рёстмё кодта, стыхст, йё 
хёлёгдзинад фётыхджындёр, ёмё 
уыцы уавёрёй куыд фервёзтаид, 
уый нал зыдта. Фёстагмё йё фысы-
мимё хъазгёмхасёнты хъёбысёй 
хёцын, схуыстытё йё кёнын рай-
дыдта. Ёмё цыма барёй нё уыд, 
афтё йын тымбыл къухёй йё галиу 
цёст ахъаззаг бацафта.
Фёлвёра фёсохъыр: йё галиу 

цёстёй нал уыдта. Тутыр хорзау 

нал уыд, хатыр курын дзы райдыд-
та. Фёлмёнзёрдё у Фёлёвёра, 
йё фосён тёригъёд кёнгёйё, йё 
номыл кусарт кёнын дёр нё уадзы, 
ирон адём ём цыхтёй, дзыккайё 
кувынц. Тутырён дёр та ныххатыр 
кодта йё цёсты цёф ёмё йё уый 
нысанён йё хъёбысы ёрбатыхта.
Уыцы ми дёр не ‘рсабыр кодта Ту-

тыры хёрам зёрдё ёмё фыд-зонд. 
Сёхимё куы ёрбаздёхт, уёд фё-
дзырдта бирёгъты раздзог Цъё-
хоймё. Бамбарын ын кодта, Фёл-
вёрайы галиу цёст кёй фёсахъат, 

уый, ёмё йын  бафёдзёхста, ёп-
пёт бирёгътён дёр куыд фехъусын 
кёна ацы хабар, ёмё, цёмёй йё 
фосёй сё къухы фылдёр ёфта, уый 
тыххёй сём бырсёнт галиуёрды-
гёй.
Афтё Тутыр гадзрахатёй рацыд 

Фёлвёрайыл. Адёмы ‘хсён та баз-
зад ныхасён, куырм цёсты ‘рдыгёй 
йём бацу, зёгъгё. Фёзёгъынц 
ёй, хъуыддаг кёмёй аразгё вёй-
йы, уый ком куы нё фёдётты, уёд. 
Ёмё йё, ома,  истёмёй балхён.

 Йё ном цёры 

Рёсугъд зёрдё нё мёлы
Ёвёццёгён, хёлардзинадёй тыхджындёр ёнкъа-

рён нёй зёххыл, нё адёммё та йын уёлдай стыр аха-
дындзинад ис. Кёд нём йё диссаджы хъомыс ёвдисёг 
дзырдтё дёр цалдёр уымён ис: хёлар, ёмгар, ёрд-
хорд, лымён, ёмбал. Гъемё, ацы дзырдтё тырысайау 
бёрзонд ёмё сыгъдёгёй исчи куы фёхёссы, уёд ма 
йём бафтауынц уёлдай буцён: ёрдхорд-ёфсымёр. 

Гъе афтё. Ёмё нё 
дзыллё мёнё ахём ём-
бисёндтё дёр уымён 
сфёлдыстой: «Ёмбал 
Хъарсы фидар у», «Ёрд-
хорд-ёфсымёр — зёр-
дёйён, хи ёфсымёр 
— удён», «Хорз ёмгары 
Хуыцау ратты», «Ёрдхор-
ды уаргъ ёрмёстдёр хорз 
лёг фёразы». 
Фыдёлты ацы ёвё-

джиауы хатдзёгтё мё 
зёрдыл ёрлёууыдысты, 
ставддуртаг  Зёнджиаты 
Аслёнбегимё фембёл-
гёйё. Фёндыд ёй, цё-
мёй йё хъуыдытё рацё-
уой газеты фарсыл. «Афтё 
мём кёсы, кёд не ‘хсён  
нал ис, уёддёр ёй бакёс-
дзён, уыдзён ын тынг ёх-
сызгон», — зёгъы Аслён-
бег. Уый та нысан кёны, 
куыд уаз ахаст ын уыд 
уыцы адёймагмё. Кёй 
тыххёй мын радзырдта, 
уый йёхёдёг дёр тёккё 
бёрзонддёр ёмвёзадыл 
ёвдыста ёрдхорд-ёф-
сымёры миниуджытё.  
Уый та уыд паддзахадон 
бюджетон профессион 
ахуырадон уагдон «Елхо-
ты Социалистон Фёллойы 
Хъёбатыр Нёкуысаты 
Елёмырзёйы фырт Даг-
койы номыл бирёвёр-
сыг колледж»-ы раздёры 
сёргълёууёг, педагогон 
наукёты кандидат, Уё-
рёсейы Федерацийы 
профессион ахуыра-
ды кадджын кусёг, Цё-
гат Ирыстоны ахуырады 
сгуыхт кусёг Хъайтыхъты  
Георы фырт Грисё. 
Уёвгё, зынаргъ газет-

кёсёг, хатдзёгтё кёнын 
— дёхи бар. Байхъусём-
ма йын йёхимё: «Хуыцау, 
нё дзыллёйы фарн ёмё 
мын хъысмёт ракодтой 
тёккё стырдёр лёвар, 
ахём адёймагимё мё 
чысылёй фёстёмё мё 
бонтё кёй ёрвыстон, 
царды ёмдзу кёй кодтам, 
уымёй. Ехх, ёвёдза, цас 
ёмё цас зёлдаг мыси-
нёгтё, цас ёмё цас зёр-
диаг дзуринёгтё!
Кёддёр ёрыгонёй 

фыццаг хатт куы фехъуыс-
тон ёмбисонд «ёрдхорд 
мёсыг у», уёд мём кём-
дёр стыр ныхас фёкаст, 
фёлё фёстёдёр Грисё-
имё нё хёлардзинад йё 
рёсугъд базыртё дардыл 
куы айтыгъта, уёд бам-
бёрстон — уыцы ёмби-
сонд у иттёг раст. Грисё 
мё удён сси мёсыг алы 
хуызы дёр. Ехх, ёвёдза, 
куыд раст уыд уыцы поэт 
дёр: «Ёмгары зёрдё рухс 
хурёй у конд». О, Грисёйы 
зёрдё хурау тавта алкёй 
дёр, уёлдайдёр та мён. 
Нё удтё цыма мызул 
уыдысты, афтё кёрёд-
зи ёмбёрстам, «дёу у, 
мён у» нём никуы уыд. 
Куыд фёзёгъынц, иу хё-
дон дёр нын уёрёх уыд. 
Кёддёриддёр иугъё-
дон, цёстуарзон, бах-
хуысмё – цёттё. Фынджы 
уёлхъус дёр йёхицёй 
уёздандёр нё уыд. Никуы 
фёхудт мё зёрдё Гри-
сёйыл ёмё, бёгуы, ёз 

дёр мё уд хъардтон Гри-
сёйы зёрдёхъыджы нё 
бацёуыныл.
О, мё сабибонтё кё-

имё  арвыстон, уыцы хё-
лары зиан уёззау у удён.  
Канд ме ‘мгары нё, фёлё 
мём хатт афтё фёкёсы, 
ёмё мё удён йё раст 
ёмбис  фесёфтон. Уыцы 
къахыр ницёмёй ис бах-
хёстгёнён. Ёнусмё дёр 
дудгё хъёдгомёй баззад 
мё риуы. Фёлё фидарёй 
зёгъён ис, йё амёлёт 
дёр нё кёй нё фёхицён 
кодта, цёры уёддёр мё 
зёрдёйы. Афтё хёстёг 
уыдыстём, ёмё-иу хат-
гай ёнё ныхасёй дёр 
кёрёдзийы банкъардтам. 
Уый хуызён мё ничи бам-
бёрстаид. Нё цин ёмё 
нё маст дёр уыдысты иу. 
Цыфёнды уавёры дёр 
кёрёдзийён уыдыстём 
ёххуыс. Ёмё ныр уыцы 
фидыцтё ивгъуыды базза-
дысты.
Ме сёфт хёлар уыд па-

рахат зёрдё ёмё рухс 
уды хицау, курдиатджын 
ёмё куыстуарзаг адёй-
маг. Кёддёриддёр Гри-
сё тырныдта йё зонын-
дзинёдтё фёфылдёр 
кёнын ёмё ахуырады 
къабазы ног бёрзёнд-
тём схизынмё. Йё цар-
ды ёвдисёнёй канд мён 
нё, фёлё, йё алыварс чи 
уыд, уыдоны  разёнгард 
кодта хорз, фёзминаг 
хъуыддёгтё аразын-
мё. Чысылёй фёстёмё 
кёрёдзимё банкъард-
там уёлдай хъарм бас-
тдзинад, ёмё нё хё-
лардзинад дёр уымён 
уыд фидар ёмё ёу-
уёнкджын. Ахём иузёр-
дион ёрдхорд мё фарс-
мё кёй уыд, уый мын абон 
у ёхсызгон, дён дзы сё-
рыстыр. 

Бирё иумёйаг бёллиц-
тё нём уыд, фёлё нын 
ёрдёгарёзтёй базза-
дысты. Хъысмёт ын ёнён-
хъёлёджы ёндёр тёрхон 
рахаста…
Арвы цёфау фестём, 

Грисёйы сыгъзёрин зёр-

дё ёвиппайды кусынёй 
куы банцад, уёд. Цас ёмё 
цас адём ныккастысты 
зёхмё! Оххай-гъе, ница-
вёр дзырдтёй ис равди-
сён, Грисёйы ёнафоны 
мёлёт мё удён куыд зын 
уыд, уый! Ацёуын ныр, 
иумё-иу цы бынётты уы-
дыстём, уырдём, ёмё 
та мын нё амондджын ив-
гъуыд сног кёны кёддёры 
алёмёты уысмтё…»
Куыд зонём, афтёмёй 

адёймагён аргъ кё-
нын хъёуы, йё дзыллё-
йён цас лёггад кёны, йё 
адёмы фарнмё цы ‘фта-
уы, уый хынцгёйё. Гъе-
мё, уыцы тёразёй бар-
гёйё, уёд цас сарёзта 
Хъайтыхъты Грисё! Нё 
дзыллёйён сыгъта йё уд, 
алы хуызы дёр цёрёццаг 
кодта нё адёмы. Хистёр-
тён уыд ёвзыгъд кёстёр, 
ёмгёрттён — ёфсымёр, 
кёстёртён — ёвёллайгё 
зондамонёг.
О, Хъайтыхъы-фырт уыд  

йё адёмы фёдон ёмё 
цард агуырдта цардёй. 
Цы амоны уый? Грисё-
йён ёппёты стырдёр 
хорзёхтё уыдысты бёр-
нондзинад, ёгъдау ёмё 
фёллой. Куыд разамонёг, 
афтё иннётёй цас домд-
та, уымёй йёхицёй домд-
та ёртё хатты фылдёр. 
Йе ‘гъдау кёддёриддёр 
цыд йё разёй, уёдё йын 
куыстёй та бафсис нё уыд. 
Цы ахуыргёнёндоны сёр-
гъы лёууыд, уым ёвдыста 
разамонёг ёмё хъомыл-
гёнёджы ёмбисонды кур-
диат. Фадат, дам, аразёг 
у, фёлё Хъайтыхъы-фырт, 
хъёппёрис ёвдисгёйё, 
фадёттён арёзта сёхи. 
Грисё зыдта, кёимё куыд 
дзургё у, уый, ёмё йё 

ныхасмё хъуыстой, куыд 
хистёртё, афтё кёстёр-
тё дёр. Ногдзинад у ног 
цинён ёмё фарнён. Цы 
бирёвёрсыг колледжён 
разамынд лёвёрдта ёр-
тын азы, уым цас фёлва-
рёнтё арёзта ёмё, куыд 
фёрёстмё сты, уый дисы 
ёфтыдта алкёй дёр. Ног 
фёрёзтё хаста канд 
ахуырадон процессмё 
нё, фёлё, студенттё сё 
улёфты рёстёг куыд ёр-
выстой, уымё дёр. Зё-
гъём, колледжы футбо-
лон командё ахста фыц-
цаг бынат алы турнирты, 
ёмё сын уый дёр аккаг 
аргъ кодта сё архайдён. 
Ёрвылаз сё сёрды мёй-
ты ёрвыста улёфынмё 
хохмё. 
Цыма, цы ис хёлар цар-

дёй хуыздёр! Ёмё та 
ам дёр Хъайтыхъы-фырт 
фесгуыхт. Фидар баст-
дзинёдтё йын уыд Яку-
тийы минёвёрттимё. Йё 
хъёппёрисёй фёзынд 
ёвёджиауы иумёйаг про-
граммё «От а до я». (Ала-
нийё — Якутимё). Ацы 
проекты тынг зёрдиагёй 
архайдтой дыууё респу-
бликёйы минёвёрттё. 
Ёмё Грисёйён, уый 
хынцгёйё, саккаг кодтой  
Якутийы кадджын гражда-
нины ном. 
Ёнёзёгъгё ма нёй иу 

ахём ёнтысты тыххёй. 
Цёвиттон, Хъайтыхъы-
фырты ног Национ проект 
банымадтой тёккё хуыз-
дёрыл ёмё Елхоты бирё-
вёрсыг колледжён балё-
вар кодтой ног нырыккон 
алыхуызон хъёууонхёд-
зарадон техникё. Ахём 
уёлахиз республикёйы 
уёд фыццаг хатт бафтыд 
ёрмёстдёр уыдоны къу-
хы. Ехх, ёвёдза, цас цин 
ёрхаста уёд ацы хабар 
ахуыргёнджытё дёр ёмё 
студенттён дёр!
О, фыдёлты намысёй 

сёрст уыд Грисё ёмё-
иу кёстёртён дзырдта: 
«Цы адёмёй стут, уый 
уё макуы ферох уёд! Уё 
алкёй зёрдёйы дёр ис 
йё дзыллёйы чысыл су-
рёт, гъемё-иу уымё 
гёсгё иннё адёмты ми-
нёвёрттё хатдзёг кён-
дзысты нё дзыллёйы тых-
хёй». 
Ис афтё зёгъён, ёмё 

Хъайтыхъты Грисё йё 
цард снывонд кодта фё-
сивёды хъомыладён. 
О, дзыллёйён стыр 

хёрзты чи бацёуы, йё 
адёмы цардхъомысмё 
чи бафтауы, уыдонён 
нёй дыккаг мёлёт. Ёмё 
Хъайтыхъы-фырт дёр у 
уыцы арфёйаг номхыгъ-
дёй. Грисёйы хуызён 
адёймёгты фёрцы цё-
уынц удхъомысы хёрзтё 
иу фёлтёрёй иннёмё. 
Хорз ёй чи зыдта, йё дис-
саджы зёрдёйы тавс ын 
чи банкъардта, рёствён-
даг цы бирё кёстёрты 
кодта, уыдонёй алкёмён 
дёр йё уды Грисёйы ном 
тёмёнтё калдзён Бон-
вёрнон стъалыйау ёмё 
йё разёнгард кёндзён 
рёсугъд хъуыддёгтём, 
йё уарзон адёмён лёг-
гадмё.

КЪУДУХТЫ Маринё

         Цы цоппай кёныс?
Адёймаг ёрдзон 

фёзындтыты раз цас 
ёдыхдёр уа, уыйбёрц 
йёхи лёмёгъдёрёй ён-
къары ёмё йё лёмёгъ-
дзинадён ёфсёнттё агу-
ры. Афтёмёй райгуыры 
цёуылдёрты мёнгуыр-
нындзинад. Ёдых уыдысты 
нё фыдёлтё, хёхбёсты 
тызмёг ёрдзон уавёрты 
цёргёйё. Рёстмё фё-
рёз нё ардтой ёрдзы 
фёлдурёджджын митёй 
хи, сё цёрён бынат, сё 
фос, уёлдайдёр та сё 
хуымзёххыты тыллёг 
бахъахъхъёнынён. Зёх-
хъуаг хохаг ирон лёг 
уалдзёгёй фёззёгмё, 
цалынмё йё хуымты тыл-
лёг гонты нё ныккодта-
ид, уёдмё хъуырыцъарёй 
лёгъстё кодта Хоры Уа-
циллайён: тых уарынёй, 
их къёвдатёй, хурвёл-
тёрёй сё бахиз, куывд-
тё дын дзы кёндзыстём, 
зёгъгё.
Хоры Уацилла иннё 

зёдтёй уёлдай кадджын-
дёр уыд ирон адёммё.  
Уастырджийы фёстё лёу-
уы. Суанг йё бакаст дёр 
сём каст аив, ёмё рё-
сугъд нёлгоймаджы дёр 
ууыл барстой, Арвуацил-
лайы хуызён у, зёгъгё. 
Зёххыл хёрам тыхтимё 
дёр уый тох кёны, уар-
гё-уарын сё расур-басур 
кёны, йё цёхёрёй сё 
дзёхстытё кёны. Арвыл, 
дам, мигъты кёрёттё цё-
хёртё, ёрттывтытё уы-
мён фёкалынц. О, фёлё-
иу арвы цёф адёймагыл 
куы ёруад, уёд дёр ёй 
Уациллайы аххос кодтой. 
Уациллайё та ахём нымд 
кодтой ёмё ма дзы-иу 
хатыртё дёр куырдтой, 
кувгё-кувын-иу ёй фарс-
той, цёуыл нём фёхъыг 

дё, зёгъгё. Кувдзыстём 
дём, нывондтё дын кён-
дзыстём, ёрмёст нём 
фыдёх ма кён, дё азар 
ныл ма кал.

Арв-иу кёй ёрцавта, 
уыцы адёймагыл кёуын 
нё фётчыд, Арвуациллайы 
тасёй дзы йёхи мётъё-
лёй, кёуын хуызёй хъуа-
мё мачи равдыстаид. Уый 
хыгъд-иу уыдысты хъуыд-
дагхуыз, мардыл-иу сы-
джыт бакалдтой, стёй-иу 
нёлгоймагёй, сылгойма-
гёй кёрёдзийы цёнгтыл 
ёрхёцыдысты ёмё дё-
ларм-уёларм Уацилламё 
заргё, кувгё, кургё: рай-

гас ёй кён, зёгъгё, йё 
алыварс кафыдысты. Уыцы 
ёгъдау хуындис Цоппай.  
Ёрвдзёфдтёй-иу стём-
тё тынг хъыгдард нё бай-

йёфтой, ёрвёрттывдёй 
сё-иу цы ток бацыд, уый-
иу уымёл зёхх йёхимё 
куы айста, уёд-иу ёры-
гас – йёхи ёрёмбёрста. 
Фылдёр хатт та адёмы 
Цоппай уыд дзёгъёлы, 
ёмё-иу марды баныгёд-
той, арв ёй кём ёрцавта, 
уыцы ран.
Цоппай кёнынц Чырыс-

тон аргъуаны кусджытё 
дёр, сё тырысатё ёмё 
аргъуаны ёндёр уаз дзау-

мёттё уынгтём куы ра-
хёссынц, иу аргъуанёй  
иннёмё куы фёцёуынц, 
уёд уый дёр хуыйны Цоп-
пай, Дзуары Цоппай.

Уыцы дыууё ёгъдаумё 
гёсгё ёвдёлон адёймаг, 
кёнё хъуыддагыл хёст чи 
нёу, ахём уёгъды, ёнё-
сёрфат рацу-бацу куы 
фёкёны, уёд ёй афёр-
сынц: «Цы цоппай кёныс?» 
Ацы фарсты дзырд цоп-
пайы фёсномыгёй ёвёрд 
ис ёппёрццаг хъуыды. 
Ома, ёдзёлгъёдёй дё 
рёстёг цы сафыс? Цё-
уылнё исты кусыс?

Чъирийы сёрыл – цъупп
Амоны равдисыны охыл кён-

гё ми. Бёркадён, хъауынён нё, 
фёлё цёст фёсайынён чи у, ахём 
ёвдисён, предмет, хойраг. Дзырд-
баст равзёрд царды ёцёгдзинадёй  
Фыдыбёстёйы Стыр хёсты фёстё 
азты мёгуыр рёстёджы. Уёд быды-
ры цёрёг адём фылдёр цардысты 
нартхоры кёрдзын ёмё хёрынён 
бёзгё кёрдёджытёй. Стём уыд 
дзидза, урсаг, мёнёуы ссад. Фёлё 
ирон адём уёддёр кодтой сё бё-
рёгбёттё, куывдтё, чындзёхсёв-
тё. Ёмё ёргёвстой стуртё дёр, 
фыстё дёр, кодтой чъиритё дёр. 
Уёд куывдтё ёмё чындзёхсёв-
тём хёстёг хиуёттё, сыхбёстё, 
хъёубёстё ёхца нё хастой (ёхца 

кёмё уыд), фёлё ёртё уёливы-
хы, карк (кёнё ёйчытё) ёмё гра-
фин арахъхъ. Уёливыхтё, цыхт кёй 
нё фаг кодта, уымё гёсгё сын 
чъиригёнёг ёфсинтё сё хуылфы 
ёвёрдтой хёрз чысыл. Фёлё цё-
мёй дзаджджындёр ёмё аивдёр 
зындаиккой, уый тыххёй сын-иу 
пецы бавёрыны размё сё тёккё 
астёу ёдде цыхты цъупп авёрдтой. 
Уый сё кёд бёркадджындёр кодта, 
уёд фыдёнхъёйлаг уыд чындзёх-
сёвдзаутён, куывддзаутён. Уымён 
ёмё-иу хёбизджыны хуылф хатт 
афтидгомау разынд.

ЦГЪОЙТЫ Хазбийы чиныг
«Фыдёлты мёсыг»-ёй

"Цоппай". ТУГЪАНТЫ Махарбеджы конд ныв

Фёлвёра Тутыр

 Чысыл радзырд 

Армытъёпён... Сындзкъутёрты астёу
Дзёуджыхъёуы, нё республи-

кёйы хёсты Ветеранты советы сёр-
дар, инёлар Бедойты Русланы йё 
куысты бабёрёг кодтон. Мё хъё-
уккаг у. Йё уёрёх кабинеты йын 
йё фётён стъолыл бёзджын ав-
джы бын федтон къам: нё хъёуккаг 
лёууы дыууё лёппуйы астёу, уыдон 
йе  уёхсчытём дёр – не ’ххёссынц, 
се ’ртёйыл дёр хёстон тёхёджы 
дзаумёттё. Адон дын чи сты, зёгъ-
гё, мын мёнё цы радзырдта:

– Ивгъуыд ёнусы ёстайём азты 
кёрон ёз уыдтён дард Йемены, 
разамынд лёвёрдтон тёхджыты 
ёфсёддон хайён. Уым цыд хёст, 
ёмё нё арвыстой уыдоны арв знёг-
тёй хъахъхъёнынмё. Уёд Советон 
Цёдис ёмё уыцы бёстё хёларёй 
цардысты. Мё галиуварс цы лёппу 
лёууы, уый ма абон дёр цардёгас у 
– Виталий Арсенев, Тамбовёй. Тёк-
кё знон йемё телефонёй дзырдтон, 
кёд та, дам, ма сёмбёлдзыстём. 
Мё рахизфарсырдыгёй чи ис – Ан-
дрей Пискунов, уымён ма уырдыгёй 
ёрбаластам ёрмёст йё рахиз къу-
хы ёмбис рёмбыныкъёдзёй уё-
лёмё. Саратовы бынмё иу хъёуы 

уёлмёрды уымён йё чырыны ён-
дёр ницы ис ёвёрд.
Уый мёнё куыд рауад: иу рай-

сомраджы рады хёстон хёс ёххёст 
кёнынмё цалдёрёй куы тахтысты, 
уёд сё мёхёдёг фёндараст код-
тон, ёмё мын ацы Андрей мё къух 
афтё тынг ёрёлхъывта, цыма мё 
амёй фёстёмё никуыуал фендзён. 
Цыдёр ёвзёр хъуыдытё мём ёр-
цыд уёд, цёмёндёр ём мё зёр-
дё ёхсайдта, тарстён ын. Уалын-
мё мём фёфёдис сты, Пискуновы, 
дам, ёрёппёрстой. Уым балёууы-
дыстём, ёмё дё балгъитёг афтё: 
йё буарёй ёнёхъёнёй ницыуал 
баззад, ёрмёст ма мын, мё къух 
кёмёй ёрёлхъывта, уыцы армы-
тъёпён, ёз ын ёй ссардтон сындз-
къутёрты астёу. Мё цёссыгтё кал-
дысты, афтёмёй йё ёрбахастон 
ёмё йё дохтырты цур ёрёвёрд-
тон. Сё иу мё ёфхёргё дёр ма 
бакодта, уёлдёрмё ма дё сырё-
зын хъуыд ахём лёмёгъёй, зёгъ-
гё, дёхиуыл фёхёц…
Нё дё бауырндзён, Дамир, 

фёлё, хатгай мё бёгънёг цонг-
мё куы 'ркёсын, уёд мё цёстытыл 

уыцы ныв ауайы. Кёдмё афтё уайд-
зён, уый нё зонын, кёдмё йын фё-
раздзён мё зёрдё?
Хъыгагён ын, бирё нал бафёрёз-

та, цёмёй тарст, уый ёрцыд...
Знон мём телефонёй ёрдзырд-

та мё горётаг хёлар, зындгонд 
скульптор Дзбойты Михал:

– Мёнён ын бабар кодтой бинон-
тё цыртдзёвён скёнын. Хорз уаид, 
йё уёлё фыстытё поэтикон рён-
хъытё куы уаиккой, уый. Бафёлвар 
ма...
Иу ссёдз минуты фёстё та йём 

ёз мёхёдёг сдзырдтон, бакастён 
ын сё:

– Уыдысты стыр дё зонд, 
  дё конд дёр,
Ды дардмё алкёмё зындтё.
Ыстахтё хёхтёй дёр 
      бёрзонддёр, 
Фёзминаг кёстёртён уыдтё.
Уыдтё нё Ныфс ёмё нё 
    Намыс, 
Дё фарн ныр дёр ма Ирыл 
   тауыс...

ДАУЫРАТЫ  Дамир
2020 аз, 7 сентябрь 

 Спортивон фидиуёг 

РЕКЛАМЁ, ХЪУСЫНГЁНИНЁГТЁ

Хъёбысхёст

Хорз рауад 
богёлтты архайд

Ивгъуыд къуыри хъёздыг рауад хъёбысхёсты еры-
стёй. Уыдонён сё фылдёр цыдысты Дзёуджыхъёуы, 
Хъуылаты Бадзийы номыл спортивон галуан «Манеж»-ы. 

2-3 декабры ацы ран 
бёрёггонд ёрцыдыс-
ты нё республикёйы 
фыццаг бынёттё ба-
цахсёг фёсивёдон 
кары уёвёг (18-20-аз-
дзыд) богёлттё уёгъ-
дибар хъёбысхёстёй. 
Уыдоны нёмттё спорт-
уарзджытё бакастыс-
ты нё газеты сабаты, 6 де-
кабры, рацёуёг номыры. 
Фёсивёдон кары уёвёг 

богёлтты бон фёстёдёр 

раивтой ёрыгон, 16 азы 
онг кёуыл цёуы, уыцы бо-
гёлттё. 5-6 декабры РЦИ-
Аланийы фыццаг бынат 
рамбулыныл ерысы бацы-
дысты 260 ёрыгон бога-
лы. Ерыс кодтой иуёндёс 
уёзы, ёмё дзы алкёцыйы 
дёр цыдысты зёрдёмё-
дзёугё тохтё. 
Ёппёты рогдёр уёзы 

(42 кг онг) 1-аг бынат рам-
былдта Ёрыдоны спорти-
вон скъолайы тренертё 
Дзукъаты Кахабер ёмё 
Челёхсаты Бердийы хъо-
мылгёнинаг Музаты Дми-
три. Йё фёстё 2-аг ёмё 
3-аг бынёттё бацахстой 
Андиаты Сосланы номыл 
спортивон скъолайы хъо-
мылгёнинёгтё: Есенаты 
Давид ёмё Мёрзойты 
Дзамболат. Сё бацёттё-
гёнёг тренертё: Хъалё-
гаты Олег, Плиты ёфсы-
мёртё Алан ёмё Аслан. 

45 кг онг уёзы фыццаг 
бынатмё рацыд Андиаты 
Сосланы номыл скъолайы 
хъомылгёнинаг Ибрагим 
Вердиев (Биазырты Ма-

рик). 48 кг онг уёзы 1-аг 
бынат бацахста Ёрёфы 
районы минёвар Дзанту-
ты Давид (Дреты Руслан). 
Йё фёстё 2-аг ёмё 3-аг 
бынёттём рацыдысты 
Дыгуры районы богёлт-
тё: Хъёлёбегты Спартак 
ёмё Золойты Ацёмёз 
(Дзагкойты Алан ёмё 
Дарчиты Георги). 

51 кг онг уёзы хорз цёт-
тёдзинад равдыстой ёмё 
кёронбёттёнмё рацы-

дысты Беслёны спортивон 
скъолайы тренертё Хуыба-
ты Тамерлан ёмё Хуыгаты 
Таймуразы хъомылгёни-
наг Хъёстуаты Аслан ёмё 
Андиаты Сосланы номыл 
скъолайы тренер Биазыр-
ты Мариччы хъомылгё-
нинаг Гаглойты Хъазыбег. 
Сё фембёлд рауад тынг 
цымыдисаг. Дыууё богалы 
дёр равдыстой хорз тех-
никон цёттёдзинад ёмё 
уёлахизмё тырнындзи-
над. Сё рёсугъд архайд 
ахицён Хъёстуаты Асланы 
пайдайён, фёлё Гаглой-
ты лёппу дёр у арфёйы 
аккаг.
Цымыдисаг рауадыс-

ты иннё кёронбёттёны 
фембёлдтытё дёр. 55 
кг онг уёзы ёрыдойнаг 
тренер Гогаты Сосланы 
хъомылгёнинаг Томайты 
Артур фембёлд республи-
кон спортивон скъолайы 
хъомылгёнинаг Тотоонты 
Аланимё (Рубайты Рус-
лан). Сё цымыдисаг фем-
бёлды фёуёлахиз Томай-
ты Артур. 

Хорз рауад 60 кг онг 
уёзы кёронбёттёны 
фембёлд Гергиты Тимур 
(РСШ, Дриаты Сослён-
бег) ёмё Кортиаты Аста-
ны ’хсён дёр (Гарик Бар-
сегян). Фембёлд ахицён 
Гергиты Тимуры пайда-
йён. 
Мидисджын рауад 65 кг 

онг уёзы кёронбёттёны 
фембёлд ёрыдойнаг бо-
гал Илаты Арсен (Дзукъа-
ты Кахабер ёмё Челёх-
саты Берди) ёмё тренер 
Тыбылты Цезёры (РСШ) 
хъомылгёнинаг Хъоцыты 
Аланы ’хсён дёр. Дыууё 

ёмдых лёппуйё фёуёла-
хиз уёвын бантыст Илайы-
фыртён. 

71 кг онг уёзы кёрон-
бёттёны Кировы районы 
минёвар Багаури Хъазы-
бег (Бестауты Зауырбег) 
фембёлд Андиаты Сос-
ланы номыл скъолайы хъо-
мылгёнинаг Ёлборты Ар-
сенимё. Сё фембёлды 
фёуёлахиз Багаури Хъа-
зыбег. 

80 кг онг уёзы 1-аг ёмё 
2-аг бынёттё рамбылдтой 
Андиаты Сосланы номыл 
скъолайы хъомылгёни-
нёгтё: Салхъазанты Ста-
нислав ёмё Тедеты Алан. 
(Олисаты Дзамболат, 
Дзагкойты Алан, Биазырты 
Марик). 

92 кг онг уёзы 1-аг ёмё 
2-аг бынёттём рацыдыс-
ты тренер Хуыбецты Хе-
тёджы хъомылгёнинаг 
Тхостаты Эльбрус (Бес-
лён) ёмё Гогаты Давид 
(РСШ, Тыбылты Цезёр).
Уёззау уёзы (110 кг онг) 

уёлахиздзау ссис Хуыга-

ты Эдуард ёмё Лалыты 
Георгийы хъомылгёнинаг 
Уаниты Давид. Йё фёстё 
2-аг ёмё 3-аг бынёттё 
бацахстой: Бекъойты Ва-
лери ёмё Чехойты Арсен. 
Се ’ртё дёр сты Андиаты 
Сосланы номыл скъолайы 
хъомылгёнинёгтё. Ерыс-
ты тыххёй сё сёйраг 
тёрхонгёнёг Наниты Зу-
раб загъта: «Нё ерыстё 
равдыстой, суинаг лёппу-
тё нём бирё кёй ис, уый. 
Дыууё кары дёр нын ис, 
нё зёрдё кёуыл дарём, 
ахём богёлттё. Уёлдай-
дёр нын нё зёрдё ба-

рухс кодтой кёронбёттё-
ны 51, 55, 60, 65, 71, 80, 
92 ёмё 110 кг онг уёзты 
чи хёцыд, уыцы лёппутё. 
Хорз рауад нё фёсивё-
дон кары уёвёг богёлтты 
архайд дёр. Уыдоны тагъд 
хъёудзён Цёгат Кавказы 
федералон зылды ерысты 
архайын. Уыцы ерысты 
бёрёггонд цёудзысты, 
Уёрёсейы фыццаг бынат 
бацахсыныл ерысты нё 
федералон зылдёй чи ба-
хаудзён, уыдон. 
Уёрёсейы ерыстё фев-

ралы райдайёны хъуамё 
цёуой махмё, Дзёуджы-
хъёуы, ёмё нё хъёу-
дзён уырдём нёхи хорз 
бацёттё кёнын. Уым та 
ёвзёрст ёрцёудзыс-
ты, Европё ёмё дунеон 
ерысты Уёрёсейы номёй 
чи хёцдзён, уыцы богёлт-
тё. Нё зёрдё дарём, нё 
лёппутё уым цалдёрёй 
кёй уыдзысты, ууыл».

Къам систа 
Татьянё ШЕХОДАНОВА

 Номыры радхёссёг редактор — Саутёты Тамилё.
  Дизайн: 1-аг фарсён – Халиты Изё;
              2-аг фарсён – Рубайты Нелли;
             3-аг ёмё 4-ём фёрстён — Гуыцмёзты Зёринё.
 Корректортё: 1-аг фарсён — Рёмонты Алинё; 
          2-аг фарсён — Дзоцъиты Тамарё;
          3-аг фарсён — Гаглойты Наташё;
                     4-ём фарсён — Кёлухты Фатимё.              

 Бёрёгбон  

Ныййарёджы кадён 

Фёззёджы фёстаг мёйы кёрон нё бёстёйы фё-
бёрёг кёнынц Мады бон. Уыцы бон алчидёр фёар-
хайы йё ныййарёг мадён йё зёрдё барухс кёныныл. 

Майрёмададжы Суаргом 
хъахъхъёнджыты номыл 
музейы дёр рухс зёр-
дёйё бацархайдтой бё-
рёгбон сбёрёг кёныныл. 

Музейы директор Кор-
тиаты Янё ёмё наукон 
кусёг Хъесаты Альбинё 
ёрхуыдтой, сёрмагонд 
ёфсёддон операцийы чи 
архайы, уыдон ныййар-
джыты, цёмёй сын сё 
зёрдётё барухс кёной 
сё бёрёгбоны. Ёмё сё 
къухы ёфтгё дёр бакод-
та. Ардём ёрбахуыдтой 
Алагиры районы Ветеран-
ты советы сёрдар Икъоты 

Русланы, интернациона-
лон хёстон Гозымты Ви-
талийы, меценат Лалыты 
Левёйы, сёрмагонд ёф-
сёддон операцийы вете-

ранты ассоциацийы уёнг 
Чехойты Батрадзы. 
Батрадз ёрбацыд ёхсё-

над «Зиу»-ы шофыртимё. 
Уыдон ёххуыс кёнынц 
Украинёйы хёсты архай-
джытён. 
Мадзал байгом кодта 

Икъоты Руслан. Бёрёг-
боны арфётё ракодта 
нё буц ныййарджытён, 
бузныг сын загъта, ахём 
ныфсхаст, бёстёуарзаг 

хъёбултё кёй схъомыл 
кодтой, уый тыххёй. Афтё 
сын арфётё фёкодтой 
ёппёт хуынд уазджытё 
дёр. 
Уый фёстё дзырдыбар 

раттой не скъолайы ахуыр-
дзаутён. Уыдон радзырд-
той ёмдзёвгётё, акодтой 
зарджытё мады тыххёй. 

Музейы кусджытё ёмё 
уазджытё ныййарджытён 
ракодтой зёрдылдарён 
лёвёрттё, сёвёрдтой 
сын адджын фынг. Райгон-
дёй баззадысты нё зы-
наргъ мадёлтё ёмё ёп-
пёт мадзалы архайджытё 
дёр. 
Ныййарджыты номёй 

бёрёгбон скёнджытён 
арфё ракодтой Аристова 

Зоя ёмё Джыккайты-Дзе-
ранты Бэлё. 
Кёронбёттён хъёуы 

хистёр фёлтёры номёй 
ёмё мёхи номёй арфё 
кёнын музейы кусджытён, 
нё фарсмё цы уазджы-
тё ‘рбалёууыд, уыдонён, 
скъоладзаутён, не ’ппёт 

бёрёгбёттё дёр нын чи 
саив кёны, уыдоны номёй 
та ёппёт Ирыстоны сыл-
гоймёгтён. Уё сывёл-
лётты хуртёй ёфсёст 
ут. Сёдёгай азтё цёрут 
сабыр бёстё ёмё цъёх 
арвы бын! 

БАЗРАТЫ-ПЛИТЫ Валя,
Майрёмададжы 

Ветеранты советы 
сёрдар

Продаются 
две осетинские 

новые национальные 
гармоники

(цвета – красный
 и зеленый).

Тел.: 
8-919-420-96-29; 
8-989-748-04-42. 

Дзюдо

Хорзёхтё «Стыр згъёрхуд»-ы турнирёй
Японы сёйраг горёт Токиойы ивгъуыд сабат 

ёмё хуыцаубоны дзюдойё цыдысты дунеон турнир 
«Стыр згъёрхуд»-ы ацы азы фёстаг ерыстё. Куыд 
дзюдойы райгуырён бёстё, афтё япойнаг спорт-
сментё сёхи равдыстой хъомысджынёй.
Сылгоймаг ёмё нёлгой-

маг дзюдоисттё цы ёвдгай 
уёзты ерыс кодтой, уыдоны 
япойнаг нёлгоймёгтё 1-аг 
бынёттё бацахстой фондз 
уёзы, сылгоймёгты ’хсён 
та рамбылдтой ёхсёз 1-аг 
бынаты.
Турниры уёрёсейаг дзю-

доисттён бантыст иу сыгъ-
зёрин, иу ёвзист ёмё 
дыууё бронзё майданы 
рамбулын.
Сыгъзёрин майданёй 

хорзёхджын ссис уёззау 
уёзы (+100 кг) хёцёг уё-
рёсейаг дзюдоист Валерий 
Яндовицкий. Нёлгоймёгты 
ерысты ма уёрёсейёгтё 
бронзё майдантё рам-
былдтой 100 ёмё +100 кг. 
100 кг онг уёзы 3-аг бынат 
бацахста Матвей Каников-
ский, +100 кг та 3-аг ссис 
дунейы дыууё хатты чемпи-
он Тасойты Инал. Кёй зё-

гъын ёй хъёуы, Ирыстоны 
спортуарзджыты уырныдта, 
Инал 1-аг бынат кёй рам-
булдзён, уый, фёлё йын 
ацы хатт уый нал бантыст. 
Инал ерыстё райдыдта 
дыууё рамбылдёй, фёлё 
ёнёнхъёлёджы ёрдёг-
кёронбёттёны фёхёрд 

япойнаг дзюдоист Хиоги От-
айён, ёмё ма йын гёнён 
уыд 3-аг бынатыл тох кёны-
нён. Уыцы фембёлды йё 
ныхмёлёууёг уыди дунейы 
тыхджындёр дзюдоисттёй 

иу – Ким Мин Чжон. Сё хъа-
зуатон тох ахицён Тасойты 
Иналы пайдайён.
Сыгъзёрин майдан рам-

булынмё тынг хёстёг уыди 
Таймазты Мёдинё. 70 кг 
онг уёзы фёуёлахиз ёртё 
ныхмёлёууёгыл ёмё кё-

ронбёттёны фембёлд 
япойнаг дзюдоисткё Танако 
Шихоимё. Сё цымыдисаг 
ныхмёлёуды хёрз чысыл 
фылдёр бантыст Танако-
йён, ёмё уый бацахста 
1-аг бынат, Мёдинё та хор-
зёхджын ссис ёвзист май-
данёй.
Дзюдойё ерысты Инал 

ёмё Мёдинёйы рамбылд 
бынёттё нымад сты хорз 
ёнтыстыл.
Тасойты Инал 3-аг бынат-

мё кёй рацыд, уый тыххёй 
загъта: «Ёз, кёй зёгъын 
ёй хъёуы, нысан кодтон 
1-аг бынат рамбулын, фёлё 
мын уый кёй нё бантыст, 
уымёй хъёуы спайда кё-
нын, мё фидёны ерыстём 
цёттёгёнгёйё. Цёй ах-
хосёй фёхёрд дён ёр-
дёгкёронбёттёны, уымёй 
скёндзыстём хатдзёгтё, 
цёмёй сё дыккаг хатт 
мауал ёруадзон. Ныр та 
нёхи цёттё кёндзыстём, 
ног азы чи цёудзён, уыцы 
ерыстём».

БАСКАТЫ Уырызмёг

 Ирон театры 90 азы юбилей 

Икъаты Серафины номарён изёр 
Национ наукон библиотекёйы уыд Уёрёсейы Федераци ёмё РЦИ-

Аланийы адёмон артисткё, ирон профессион театры бындурёвёрджытёй 
иу, дёсны фёндырдзёгъдёг Икъаты Серафины номарён изёр. Арёзт ёр-
цыд Тёбёхсёуты Балойы номыл Ирон академион театры 90 азы юбилейы 
кадён, Хетёгкаты Къостайы номыл Ирон литературёйы музей ёмё Наци-
он наукон библиотекёйы хъёппёрисёй.

Номарён изёры архайдтой ном-
дзыд актрисёйы хиуёттё ёмё би-
нонтё, музыкалон ёмё театралон 
аивады минёвёрттё, Цёгат Ирыс-
тоны Хетёгкаты Къостайы номыл 
паддзахадон университеты аивёд-
ты факультеты театралон хайады 
ахуыргёнджытё ёмё студенттё, 
театрдзаутё ёмё чиныгкёсджытё. 
Зындгонд актрисё ёмё музыкант 

Икъаты Серафин ирон театралон 
аивады ныууагъта ирд хёдбындур 
фёд, уыд бирёвёрсыг сценикон 
курдиаты хицау. Ирон, уырыссаг 
ёмё фёсарёйнаг драматургты пье-
сётём гёсгё ёвёрд спектакльты 
сарёзта сёдё зёрдёмёдзёугё 

трагедион, комедион ёмё драмон 
сурётёй фылдёр. Суанг ма-иу ирон 
драматургты спектакльтён фыс-
та музыкё дёр. У  къорд вокалон 
уацмыстён мелодитё ныффыссёг 
ёмё кафты цёгъдтыты автор. 
Номдзыд актрисё Икъа-

ты Серафины цард ёмё 
сфёлдыстадон бирёвёр-
сыг курдиаты тыххёй  бёс-
тон радзырдтой  Национ на-
укон библиотекёйы хайады мето-
дист, мысён изёр амонёг Хъа-
раты Ритё, УФ-йы сгуыхт ёмё 
РЦИ-Аланийы адёмон нывгёнёг 
Дзбойты Михал, Икъаты Серафи-
ны фырт, зындгонд ёрмдёсны 
Икъаты Агуыбейы бинойнаг Кокайты 
Луизё. 

Курдиатджын артисткё ёмё фён-
дырдзёгъдёг Икъаты Серафин цы 
фёндырёй цагъта, уый ныр стыр 
хёзнайау ёвёрдёй сёхимё да-
рынц йё хорз кёстёртё. Мысён 
изёрмё йё ёхсызгонёй ёрбахас-
той, ёмё йыл Серафинён йёхи 

цёгъдтытёй  фысымтё ёмё уаз-
джыты зёрдётё барухс кодта ёры-
гон курдиатджын музыкант Георгий 
Степанов. Уый ма ирон рагон цёгъд-
тытё акодта ольгинскёйаг дёсны 
фёндырдзёгъдёг Годжиты Оль-
гёйы фёндырёй. 
Мысён изёрмё Национ наукон 

библиотекё ёмё Хетёгкаты Къос-
тайы номыл Ирон литературёйы 
музейы кусджытё бацёттё кодтой 
Икъаты Серафины цард ёмё бирё-
вёрсыг сценикон курдиатыл дзурёг 
ёрмёджыты мидисджын равдыст.

ГАСАНТЫ Валери,
Хетёгкаты Къостайы номыл 
Ирон литературёйы музейы 

хистёр зонадон кусёг

